
					આ પાનાનું પ્રુફરીડિંગ થઈ ગયું છે


અરે! આવું છે તો રડીશ નહિ હું તો કદિ હવે,

હવે ના કમ્પાવું કરચલી પડેલા અધરને;

હવે તો જ્યાં સુધી મમ જીવિતનું તેલ બળશે,

અરે! ત્યાં સુધી હું ઘૂમીશ પ્રીતિદાવાનલ મહીં!







૫-૨-૧૮૯૬









બેકદરદાની








બેકદરની બેકદર હું કૈં કદર ન કરી શક્યો,

બેકદરના વસ્લમાં હું બેકદર માર્યો ગયો!



કદરદાનીની કદર જે તે કદરદાની ખરી,

બેકદરદાની નકી છે બેકદરથી ઈશ્ક તો!



જૂઠી લ્યાકતને નમી કુરનિશ હજારો મેં કરી,

તાજિમ ન માશૂકે લીધી! મોહતાજ હું તે કાં બન્યો!



સુખ ન મહોબતનાં કહ્યાં તે ઝિદ્દ્ મહબૂબે ગણી,

તકદીર! રે બરબાદ કીધી યારીની એ ગુફ્તગો!



નઝર દિલ મેં આ જર્યું તેને ય બસ રિશ્વત ગણી,

ફરમાન રુખ્સતનું મળ્યું, ત્હોય કાં ઉભો રહ્યો!



મુનાસિબ આ દિલ ઉપર તેને હતું થાવું ફિદા!

બરદાસ્ત કૈં એવી થશે ઇતબારમાં હું એ રહ્યો!



આ મુલાયમ દિલ અરે કાતર મૂકીને કાતર્યું,

તેનેય ન્યામત માનીને આજીજી હું કરતો રહ્યો!



અફસોસ! છી ઝુલ્મી તણા ઇકબાલમાં કૈં રોશની

નહિ તો અહો! નાહક ફિસાદે હું ફસાઈ કાં પડ્યો!



શયતાન લેવા ઇશ્કની ગેબી બલાનું ક્યાં ચડ્યું?

કૈં ખાતરી કીધા વિના એ આતશે હું ક્યાં પડ્યો?



મોજૂદ છે ગુલ લાખ આ ગુલઝારમાં જ્યાં ખાર ના,

મોજૂદ આ દર ગુલ ઉપર ચોંટી રહી તે માખીઓ!



મ્હારી તલાશે તો મને આ ખાર કાં લાધ્યો ખુદા?

વળી શી રહી ખૂબસૂરતી તેની અણી ઉપર અહો!





કલાપીનો કેકારવ/૧૩૬

